
Talba
MINUTI

Il-Minuti tal-laqgħa Nru. 59 li saret fit-12 ta’ Ottubru, 2005, kienu konfermati.

UPDATE ON MINISTRY OF FOREIGN AFFAIRS’ EFFORTS ON ILLEGAL IMMIGRATION - INFORMAZZJONI MILL-MINISTRU GĦALL-AFFARIJIET BARRANIN.

THE CHAIRMAN (L-Onor Jason Azzopardi):  Qabel ma ngħaddi għall-item li għandna fuq l-aġenda xtaqt nitlob il-permess tal-Kumitat biex il-ġurnalisti tal-PBS u l-cameramen ta' NET Television ikunu jistgħu jiffilmjaw l-ewwel parti ta' din il-laqgħa.  Hawn qbil? (Onor. Membri: Iva)  

Il-permess ingħata.

Issa ngħaddu għall-item prinċipali fejn il-Ministru għall-Affarijiet Barranin se jagħti update dwar il-ħidma tal-Ministeru għall-Affarijiet Barranin vis-à-vis is-suġġett ta' l-immigrazzjoni llegali.  Irrid nirringrazzja lill-Ministru talli hu stess talabni biex issir din il-laqgħa sabiex jagħti l-aħħar żviluppi kemm għalina li qegħdin in the public domain u anke għal dawk li forsi m'humiex daqstant in the public domain. Nistieden lill-Ministru biex jagħmel l-intervent tiegħu.

ONOR. MICHAEL FRENDO (Ministru għall-Affarijiet Barranin):  Mr Chairman, għal preċiżjoni rrid ngħid li l-Onor. Leo Brincat għamilli Mistoqsija Parlamentari u jien dehrli li biex nirrispondi b'mod adegwat għal dik il-mistoqsija jkun aħjar li flok ma nagħti written reply ta' paġna jew tnejn, bil-permess tiegħek, nagħmel preżentazzjoni u diskussjoni miftuħa f'dan il-Kumitat biex hekk ikollna aktar interaction fuq din il-materja. 

F'dawn l-aħħar ġranet diġà saret diskussjoni fis-sessjoni plenarja ta' dan il-Parlament fuq il-problema ta' l-immigrazzjoni llegali u allura jien ma nixtieqx nerġa' nidħol f'dawk l-arugmenti li diġà semmejna.  Jien nixtieq nillimita ruħi għax-xogħol li l-Ministeru ta' l-Affarijiet Barranin għamel u qed jagħmel u li bi ħsiebu jkompli jagħmel, għar-rigward ta' l-assistenza li jrid jagħti partikolarment lill-Ministeru tal-Ġustizzja u l-Intern għax materja bħal din tibqa' primarjament fil-ġurisdizzjoni tiegħu.  

L-immigrazzjoni llegali hija sitwazzjoni li tinsab fl-Ewropa kollha u r-responsabiltà dwar din il-materja hija f'idejn il-Ministri tal-Ġustizzja u l-Intern.  Però, l-Ministri ta' l-Affarijiet Barranin kollha jħossu li għandhom funzjoni partikolari x'jagħmlu, l-aktar biex jagħtu appoġġ lill-Ministri tal-Ġustizzja u l-Intern minbarra l-affarijiet speċifiċi li jaqgħu proprju taħt il-Ministeru għall-Affarijiet Barranin.  

Nibda biex ngħid li f'Lulju, il-Ministeru ta' l-Affarijiet Barranin kien għamel laqgħa għall-Ambaxxaturi Rappreżentati f'Malta u tal-iStati Membri ta' l-Unjoni Ewropea fejn kien ippreżentalhom dokument dwar l-immigrazzjoni llegali f'Malta u fejn kien għamel ukoll numru ta' talbiet partikolari.  Aħna tlabna li ningħataw assistenza loġistika adegwata biex inkunu nistgħu nilqgħu l-immigranti llegali.  Tlabna l-għajnuna għar-repatriation ta' dawk l-immigranti li ma jkunux ġew aċċettati bħala refuġjati jew bħala persuni li ħaqqhom status umanitarju.  Tlabna għajnuna għar-rigward tar-resettlement ta' min ikun ingħata asylum status jew humanitarian protection.  Tlabna ukoll li ssir aktar koperazzjoni fil-qasam tas-sigurtà marittima biex ikun hemm iktar sorveljanza kontra t-traffikanti tal-persuni u tlabna wkoll l-appoġġ għall-idea li ħarġet mill-paper dwar l-immigrazzjoni li Malta għamlet flimkien mal-Libja fil-Forum tal-Five plus Five fejn is-sena d-dieħla se jkun hemm high level meeting fuq l-immigrazzjoni llegali.  

Aħna komplejna l-ħidma tagħna fuq din il-materja billi tlabna lill-ambaxxaturi tagħna mhux biss fl-Unjoni Ewropea imma anke lill-ambaxxaturi tagħna f'pajjiżi barra mill-Unjoni Ewropea fosthom l-Awstralja, l-iStati Uniti u l-Kanada biex huma wkoll joħolqu kuxjenza ta' din il-problema li għandna hawn Malta.  Dawn, min-naħa tagħhom, bdew jiltaqgħu ma' rappreżentanti tal-gvernijiet biex joħolqu kuxjenza dwar din il-problema u, skond il-każ, jagħmlu t-talbiet tagħhom.  Per eżempju, għadna kemm bdejna stadju biex pajjiżi bħal l-Awstralja, l-Amerika u l-Kanada, pajjiżi li fl-antik kienu jieħdu persuni għar-resettlement, jerġgħu jibdew dawk il-programmi.  Per eżempju, tlabna li aħna wkoll inkunu parti mir-repatriation flights li għandhom jiġu organizzati minn ċerti pajjiżi ta' l-Unjoni Ewropea.  

Aħna għamilna talbiet tagħna permezz tad-diversi missions u ambaxxati li għandna mxerrdin ma' kullimkien.  Sar xogħol u għandi rapporti dwar il-ġist tal-laqgħat li saru fl-Awstralja, fl-Awstrija, fil-Belġju, fir-Repubblika Ċeka, fid-Danimarka, fi Franza, fil-Ġermanja, fil-Greċja, fl-Irlanda, fl-Italja, fil-Libja, fi Spanja, fl-Olanda, fir-Renju Unit, fl-iStati Uniti u anke fil-Ġnus Magħquda partikolarment f'Ġinevra mal-United Nations High Commission for Refugees.  Frixna n-net tagħna kemm jista' jkun, biex nużaw l-istrutturi eżistenti kollha  tagħna u nagħmlu minn kollox biex din il-materja tiġi għall-attenzjoni ta' kulħadd.  

Min-naħa tiegħi, fil-Laqgħa Informali tal-Ministri għall-Affarijiet Barranin – dawn il-lagqħat nirreferu għalihom bħala Gymnich - li saret fit-2 ta' Settembru fi Newport ġewwa Wales għamilt pressjoni fuq il-Presidenza Ingliża biex tpoġġi l-immigrazzjoni llegali fuq l-aġenda tagħha.  Irrid ngħid li din ti-talba ġiet milqugħa u kelli s-support ta' l-Italja.  Tkellimt ukoll dwar kemm hija diffiċli u kbira din il-problema għal Malta, u ntroduċejt kunċett ieħor, li deherli li huwa importanti li nenfasizza.  Jiġifieri li f'din il-materja hemm element ta' kriminalità internazzjonali.  Mhux qed ngħid li l-persuni li jkollhom status ta' refuġjat huma kriminali.  Dan assolutament m'huwiex il-każ.  Però huwa l-każ li hemm organizzazzjonijiet internazzjonali li qed jagħmlu attività kriminali mit-traffikar tal-persuni u allura rridu niġġieldu dan il-fenomenu.  Hemm min qed jagħmel il-flus minn fuq min isib ruħu f'sitwazzjoni fejn jiġi mwiegħed li se jitwassal u se jidħol f'pajjiżi oħrajn u allura l-komunità internazzjonali trid tiġi konxja ta' din l-aspett tal-problema.

Punt ieħor li semmejt fil-laqgħa tal-Gymnich li saret f'Settembru li għadda, kien li Malta tħoss li kull pajjiż li hu firmatarju tal-Ftehim ta’ Cotonou - jiġifieri l-ftehim li permezz tiegħu l-Unjoni Ewropea tgħin lill-pajjiżi ta' l-Afrika, tal-Karibew u tal-Paċifiku kemm għar-rigward ta' kummerċ kif ukoll għall-assistenza ta' żvilupp - irid iżomm mal-commitment li għamel, partikolarment ta' l-Artiklu 13 tat-Trattat.  Dan jgħid li pajjiżi jintrabtu li jirċievu lura l-immigranti llegali li jinstabu fi kwalunkwe pajjiż ieħor firmatarju ta' dak it-Trattat, u allura aħna ukoll.  Dan ifisser ukoll li pajjiz għandu jirċievi lura l-immigranti llegali mingħajr ma jkun hemm bżonn ta' l-ebda formalità orħa, jiġifieri mingħajr ma jkun hemm bżonn ta’ ebda ftehim ieħor.  

Barra minn hekk qajjimt il-punt li b'mod ġenerali, l-assistenza għall-iżvilupp mill-Unjoni Ewropea għandha tkun ikkondizzjonata mill-fatt li l-pajjiżi li jirċievu l-assistenza għall-iżvilupp ikunu pajjiżi li jonoraw dan l-obbligu.  Dan jgħodd kemm għall-pajjiżi firmatarji tal-Ftehim ta' Cotonou u kemm għall-pajjizi li m'humiex, għax fi kwalunkwe każ iridu jkunu lesti li jidħlu fir-repatriation agreements.  Malta qed tippreżenta din il-proposta għax tħoss li għandna jkollna politika ta' żvilupp ma' dawk il-pajjiżi li tassew għandhom bżonn l-għajnuna ekonomika però kull stat għandu jkollu d-dover li bħala membru tal-komunità internazzjonali għandu jiġġieled kontra l-kriminalità internazzjonali u jekk jiffirma trattat għandu jonora l-obbligi li jkun daħal għalihom.  Din hija diskussjoni li għaddejja bħalissa as we speak.  Hemm diversi kumitati li qed jiddiskutu l-istqarrija li għandha toħroġ mil-laqgħa tal-General Affairs and External Relations Committee, ċioè, bħalissa hemm id-diskussjoni fuq it-text għall-laqgħa tal-Kunsill tal-Ministri ta' l-Affarijiet Barranin li għandha ssir fil-21 ta' Novembru. 

Irrid ngħid li din se tkun l-ewwel darba li l-immigrazzjoni llegali se tiddaħħal fl-aġenda u li dwarha se jkun hemm diskussjoni speċifika fil-Kunsill tal-Ministri ta' l-Affarijiet Barranin.  Qabel kien hemm diversi diskussjonijiet fuq l-immigrazzjoni illegali imma dejjem mill-Ministri tal-Ġustizzja u l-Intern.  B'din l-attività kollha li għamilna ħloqna kuxjenza fost il-Membri ta' l-Unjoni Ewropea.  Filwaqt li aħna bħala Ministeru ta' l-Affarijiet Barranin ħadna azzjoni fl-Unjoni Ewropea, sadanitant hemm azzjoni oħra għaddejja mill-Minsiteru tal-Ġustizzja u l-Intern.  

Illum qed isiru laqgħat b'mod regolari bejni u bejn il-Viċi Prim Ministru u anke mal-Ministru għall-Familja u Solidarjetà Soċjali, li hija responsabbli għal ċertu aspett ta' dan is-suġġett, biex nikkordinaw l-attivitajiet tagħna.  Però għar-rigward ta' l-azzjoni internazzjonali, din tittieħed l-aktar mill-Ministeru tiegħi u mill-Ministeru għall-Ġustizzja u l-Intern. 

Apparti din l-attività li għamilna fuq livell Ewropew u fuq livell ta' United Nations tramite l-High Commission for Refugees, ħadna wkoll azzjoni fuq livell bilaterali.  L-effetti ta' dan beda jinħass għax diġà kien hemm ċertu feedback.  Il-Ġermanja u l-Italja huma lesti biex jgħinuna niddentifikaw persuni skond il-lingwa li jitkellmu għax kultant dawn jgħidu li ġejjin minn pajjiż imma fil-fatt ikunu minn pajjiż ieħor.  Peress li din il-materja taqa' taħt il-pulizija aħna qed nikkordinaw mal-Ministeru tal-Ġustizzja u l-Intern.  F'kollaborazzjoni mal-UNHCR, l-Olanda qed tikkonsidra li tieħu numru ta' refuġjati minn Malta.  Dan l-iżvilupp komplejna nsaħħuh bilateralment billi għedna lil ċerti pajjiżi, bħall-Olanda, li peress li huma diġà jieħdu kwota ta' refuġjati bħala parti mill-agreements li għandhom mal-UNHCR, biex jikkonsidraw jieħdu din il-kwota mir-refuġjati li għandna hawn Malta.  Hawnhekk qed ngħid refuġjati mhux immigranti llegali u lanqas qed ngħid għal dawk li għandhom il-humanitarian status.  Dan għaliex hemm distinzjoni bejn refuġjat, bejn wieħed li m'huwiex aċċettat bħala refuġjat imma li minħabba li jkun ta' periklu li tibgħatu lura f'pajjiżu jingħata humanitarian status, liema status jiġi reviewed perjodikament skond is-sitwazzjoni f'pajjiżu, u bejn min huwa immigrant illegali.  L-Olanda qed issegwi din it-triq - u għalissa naħseb li għandi nieqaf hawn - u jista' jkun li l-Irlanda wkoll issegwi din it-triq, jiġifieri to source il-kwota tagħha minn Malta bħala turija ta' solidarjetà min-naħa ta' l-Unjoni Ewropea.  Din hija aspett aktar fuq bażi bilaterali milli aspetti ġejja minn deċiżjoni li ħadet l-Unjoni Ewropea favur il-burden sharing.  Irrid ngħid ukoll li r-Repubblika Ċeka esprimiet r-rieda li hija lesta tagħti l-assistenza tagħha u dwar dan qed tikkordina mal-Ministeru tal-Ġustizzja u l-Intern għax dan jista' jkollu on the ground effect.  

Ix-xogħol tagħna fuq livell bilaterali biex inġibu aktar assistenza se jkompli billi l-ambaxxaturi tagħna għamilniehom konxji ta' dan u billi preparajnielhom speaking notes biex ikunu jistgħu jieħdu l-linja ċara tal-gvern.  Fis-sens li rridu norbtu l-assistenza għall-iżvilupp mal-fatt li pajjiż jonora l-obbligi tiegħu li jaċċetta r-repatriation taċ-ċittadini tiegħu.  Għamiltha ċara kemm-il darba u se nagħmilha ċara għal darb'oħra, mhux qed nitkellmu fuq assistenza umanitarja għax dik tingħata f'mumenti ta' kriżi bħal, per eżempju, lill-Pakistan li bħalissa għandu problema enormi wara t-terremot li kellhom.  L-assistenza umanitarja m'għandha tkun marbuta ma' xejn għax dik hija kwestjoni ta' solidarjetà.  Mhux talli m'għandhiex tkun marbuta ma' xejn anzi nħossu li huwa dover tagħna li ngħinu f'każi bħal dawn.  Anke l-assistenza għall-iżvilupp huwa dover tagħna lkoll biex dawn il-pajjiżi jimxu 'l quddiem.  Meta qed ngħidu conditionality ta' development aid nifhmu li wieħed jaċċetta r-repatriation taċ-ċittadini tiegħu.  Hemm min qed jgħidilna li din m'hijiex qiegħda fl-Agreement ta' Cotonou.  Fil-fatt, jekk wieħed jara l-Artiklu 13 ta' l-Agreement ta' Cotonou jsib li din hija msemmija però m'hijiex imsemmija b'mod kondizzjonali.  Aħna qegħdin ngħidu li anke jekk m'hijiex imsemmija b'mod kondizzjonali, il-politika ta' l-Unjoni Ewropea għandha tkun dik.  Fil-fatt din m'hijiex xi ħaġa ġdida għax jekk wieħed iħares lejn l-Agreement ta' Cotonou jsib li l-assistenza għall-iżvilupp hija soġġetta għall-good governance, għall-ħarsien tad-drittijiet umani, għar-rule of law u allura hemm il-kunċett li jien ngħinek iktar jekk inti qed tmexxi tajjeb. 

Fil-fehma tagħna però fuq din għadna ma ħadniex pożizzjoni imma wieħed jista' jgħid li biex tagħmel good governance trid tonora l-obbligi internazzjonali tiegħek u allura wieħed jista' jorbot waħda ma' l-oħra.  Aħna bħalissa mexjin fuq din kemm fil-Kumitat dwar l-Iżvilupp kif ukoll fil-High Level Committee dwar il-Justice and Home Affairs.  Hemm diffikultajiet f'dawn il-livelli kollha u ma nafx naslux għax jista' jkun hemm min jirreżistiha però din hija parti mill-proċess ta' l-Unjoni Ewropea.  Aħna din il-conditionality qed nimbuttawha u qed nagħmluha ċara li nixtiequ li tittieħed din il-pożizzjoni għax naħsbu li din hija pożizzjoni ġusta.  

Għar-rigward tal-United Nations High Commission for Refugees, fis-26 ta' Awissu jien ktibt lil Antonio Guterres, High Commissioner for Refugees, fejn għedtlu bil-problema li għandna hawn Malta u fejn ħeġġiġt lill-United Nations High Commission for Refugees biex hi tkun minn ta' quddiem biex tiġġieled kontra l-immigrazzjoni llegali u kontra l-attività kriminali internazzjonali ta' min qed juża il-human trafficking biex jagħmel il-flus minnu.  Dan qed ngħiduh għax l-immigrazzjoni llegali qed toħloq problemi għar-refuġjati ġenwini u għal min tassew ħaqqu li jingħata l-humanitarian status.  Irrid ngħid ukoll li meta indirizzajt lill-Assemblea Ġenerali tal-Ġnus Magħquda semmejt dan il-fatt u ħeġġiġt partikolarment lill-aġenzija tal-Ġnus Magħquda li għandha x'taqsam mar-refuġjati biex tiġġieled l-immigrazzjoni llegali u sħaqt fuq il-punt li din hija wkoll attività kriminali internazzjonali.  

Għaliex qed nagħmlu dan?  Dan qed nagħmluh għax irridu lill-komunità internazzjonali tkun konxja li din hija kemm problema ta' kriminalità internazzjonali, kemm problema ta' żvilupp - għax in-nies ma jiċċaqalqux jekk mhux minħabba l-problemi ta' żvilupp li jkollhom f'pajjiżhom - kif ukoll anke problema għar-refuġjati ġenwini, li aħna rridu dejjem u bla kondizzjoni ngħinu, ladarba l-valuri tagħna huma dawk li dejjem tajna għajnuna lil min tassew ħaqqu status ta' refuġjat jew status umanitarju.  Però ma' min huwa sempliċiment immigrant ekonomiku għandna napplikaw il-liġijiet u min ma jaqax taħt il-protezzjoni tal-liġi internazzjonali għandu jintbagħat lura lejn pajjiżu.  Dan huwa punt li aħna qed nagħmlu kullimkien, kontinwament u bl-aktar mod konsistenti.  

Fir-risposta li tani fl-14 ta' Settembru, Antonio Guterres semma' kemm qed japprezza x'qed tagħmel Malta u kif il-United Nations High Commission for Refugees qed tgħin f'dan il-pilot burden sharing arrangement li hemm possibbiltà li jsir bejn in-Netherlands u Malta.  Aħna qegħdin naħdmu permezz ta' l-ambaxxata tagħna f'Ġinevra sabiex dan l-arrangement jitwettaq.  Antonio Guterres semma' wkoll il-Konferenza dwar ir-rescue at sea u l-interception marittima fejn Malta hija attiva ħafna f’dawn l-attivitajiet.  Din il-materja qegħdin inressquha wkoll fil-kuntest tal-Euro-Med għax jidhrilna li din hija materja li għandha tkun diskussa hemmhekk ukoll u fil-fatt aħna diġà konna nvoluti fix-xogħol preparatorju.  Aħna introduċejna kliem li ma kienx hemm fit-test oriġinali u dan biex nagħmlu enfasi fuq l-importanza li wieħed jikkumbatti l-immigrazzjoni llegali.  Din is-sena hija l-għaxar anniversarju tal-Euro-Med u huwa importanti li naħdmu biex nassiguraw li l-messaġġi li qed nibagħtu f’fora oħra jkunu riflessi wkoll fil-Euro-Med Process ta' Barcelona.  

Qegħdin naħdmu wkoll fuq livell bilaterali mal-pajjiżi tal-Commonwealth għax hemm pajjiżi fi ħdan il-Commonwealth li huma nvoluti ukoll fl-immigrazzjoni llegali.  Hawnhekk irrid ngħid li nhar il-Ħadd li għadda kelli laqgħa informali bilaterali mal-Foreign Minister tan-Niġerja li qiegħed flimkien miegħi fuq il-Kumitat tal-Commonwealth Ministers’ Action Group, liema kumitat jieħu ħsieb jara jekk il-pajjiżi fi ħdan il-Commonwealth humiex qegħdin isegwu r-regolamenti u l-prinċipji tal-Commonwealth.  Il-Ministru Niġerjan kien receptive ħafna dwar it-talba tagħna biex ikollna repatriation agreement kemm man-Niġerja u anke mal-pajjiżi l-oħrajn tal-Commonwealth, speċjalment mal-pajjiżi li magħhom għandna problemi f’dak li għandu x’jaqsam ma' l-immigrazzjoni llegali.  Hemm diversi pajjiżi tal-Commonwealth li kkollaboraw ħafna.  

Dan l-aħħar kelli l-okkażżjoni nirringrazzja lill-Ministru ta' l-Affarijiet Barranin Eġizzjan u anke lill-Ambaxxatur Eġizzjan għar-rigward tar-repatriation ta' żewġ gruppi ta’ Eġizzjani ta’ 70 persuna l-wieħed.  Fil-fatt, meta dawn kienu ġew Malta kienu qalulna li huma ta' nazzjonalità oħra però wara l-interviews - li damu għaddejjin sigħat sħaħ - li għamlilhom l-ambaxxatur u l-istaff tiegħu dawn ammettew li kienu Eġizzjani.  L-Ambaxxata Eġizzjana ħarġulhom it-travel documents, li permezz tagħhom stajna nagħmlu r-repatriation tagħhom.  Jiena nixtieq nirringrazzja lill-Eġittu għax dan huwa pajjiż li naħdmu ħafna flimkien fil-kuntest tal-Euro-Med u li japprezza ħafna x-xogħol li tagħmel Malta fil-qasam internazzjonali għar-rigward ta' l-appoġġ kostanti tagħha għall-kawżi li għandhom x'jaqsmu mad-dinja Għarbija partikolarment għall-kawża tal-Poplu Palestinjan.  

Fil-kuntest ta' l-Unjoni Ewropea u tal-Euro-Med Malta ħadmet u għadha qed taħdem fuq materja differenti imma li hija marbuta wkoll mal-kwestjoni ta' l-immigrazzjoni llegali, fil-fatt jien tkellimt fil-Gymnich - mhux ta' Settembru li għadda imma f’okkażżjoni oħra – dwar l-importanza li nsaħħu s-sistemi ta' sigurtà soċjali fl-istati kemm tal-Mediterran kif ukoll ta' l-Afrika biex hawnhekk l-istat ikun il-fonti ta’ għajnuna għal min hu fil-bżonn u b’hekk nassiguraw li ma jkunx hemm estremiżmu f’dawn l-istati.  L-Eġittu kien apprezza ħafna l-fatt li din kienet waħda mill-punti li kienu ġew drafted fid-dikjarazzjoni ta' Barcelona fuq suġġeriment ta' Malta.  

Fil-Mediterranean Forum, li sar fit-Tuneżija fl-istess ġranet li kienu deħlin f'Malta dawk id-dgħajjes bl-Eġizzjani, jien kont ħadt l-okkażjoni u tlabt lid-Deputy Minister biex jintervjeni u jgħinha.  Fil-fatt dan ikkuntattja lill-Ambaxxata f'Malta biex jassigura li aħna ningħataw l-għajnuna kollha possibbli.  Fil-fatt, ir-repatriation li semmejt kienet riżultat ta’ dan u tax-xogħol li sar mid-diversi Ministeri u uffiċċjali nvoluti f'din il-materja.  Aħna qed nibagħtu Note Verbale b’Repatriation Agreements lill-pajjiżi tal-Commonwealth li ċittadini tagħhom jistgħu jkunu f’pajjiżna bħala immigranti llegali, biex bilateralment insaħħu dan in-network. 

Mistoqsija ovvja hija:  x'inhu għaddej għar-rigward tal-Libja?  Għar-rigward tal-Libja s-sitwazzjoni bħalissa hija waħda statika.  Fil-fatt qed nistennew risposta dwar meta nistgħu niltaqgħu biex nifformaw kumitat tekniku kompost minn Maltin u Libjani biex jiġu diskussi materji li għandhom x'jaqsmu ma' l-immigrazzjoni llegali, partikolarment immigrazzjoni llegali li titlaq mix-xtut Libjani.  Aħna nafu li l-Libja għandha problema kbira bl-immigrazzjoni llegali u fil-fatt dawn qegħdin jgħidu bl-iktar mod ċar li għandhom madwar żewġ miljun immigrant illegali.  Dawn kellhom diffikultajiet anke nterni minħabba l-immigrazzjoni llegali.  Malta u l-Italja kienu fost dawk il-pajjiżi li ħadmu biex tneħħa l-arms embargo minn fuq il-Libja bħala riżultat ta’ l-iżviluppi li l-Libja kienet għamlet fil-komunità internazzjonali.  It-tneħħija ta’ l-arms embargo għandu jgħin lil-Libja biex tagħmel policing aħjar tax-xtut tagħha.  

Għar-rigward tal-Libja wkoll, meta mort fil-Ġnus Magħquda jien kelli laqgħa on the side - wieħed minn dawk is-side meetings li tagħmel u li wieħed mhux dejjem joħroġ stqarrijiet dwarhom - ma' Abdel Rahman Mohamed Shalgam, is-Segretarju ta' l-Affarijiet Barranin tal-Libja, fejn iddiskutejna l-possibilità li niltaqgħu bit-teams tekniċi tagħna u li nerġgħu nibdew nitkellmu dwar il-joint commission biex niddiskutu bejnietna din il-materja u materji importanti oħra.  Sal-lum ma nistax ngħid li għandi data għal meta se jiltaqa’ dan il-kumitat tekniku però wieħed għandu jistenna xi żviluppi fuq dan.  Bħalissa l-Libja għaddejja mir-Ramadan u allura nafu li ħafna mil-laqgħat jew jiqsaru jew jiġu posposti.  Però r-Ramadan għandu jispiċċa fl-ewwel jiem ta' Novembru.  Jekk wieħed ikollu data dwar meta għandu jiltaqa’ dan il-kumitat tekniku nkunu nistgħu naslu biex ikollna laqgħat anke fuq livell politiku.  

Kuntrarju għall-pajjiżi l-oħra kollha tal-Euro-Med, l-Unjoni Ewropea m'għandhiex relazzjoni formali mal-Libja.  Kultant mhux apprezzat biżżejjed il-fatt li l-Unjoni Ewropea għandha association agreements u anke free trade agreements prattikament mal-pajjiżi kollha li huma mal-Baħar Mediterran imma mhux mal-Libja.  L-Unjoni Ewropea għamlet l-għażla to engage with Libya u fil-fatt Malta għamlet il-parti tagħha f’din il-ħaġa billi saru seminars f'Malta dwar saving life at sea and in the desert fejn ħadu sehem pajjiżi ta' l-Unjoni Ewropea flimkien mal-Libja.  Kien hemm kummissjoni teknika, engagement min-naħa tal-kummissjoni u kien hemm ukoll il-viżita tal-Kummissarju għall-Affarijiet Barranin ta' l-Unjoni Ewropea.  Min-naħa l-oħra hemm issues li għadhom pendenti.  L-Unjoni Ewropea m'hijiex engaged mal-Libja bl-istess mod li hija engaged mal-pajjiżi l-oħrajn għax il-Libja la tifforma parti mil-Euro-Med, la għandha relazzjonijiet formali jew bilaterali ma' l-Unjoni Ewropea, la għandha association agreement u la hemm xi forma ta’ pre-association agreement li jistgħu jwasslu għal association agreement bħalma qed jiġu żviluppati fil-Balkani.  Jiġifieri, il-proċess inbeda però dan għadu fil-bidu tiegħu.  

Aħna naħsbu li jkun ta’ ħafna ġid kemm għall-Libja u kemm għall-Mediterran, li l-Libja tkun parti mill-Proċess tal-Euro-Med għax nemmnu li dan il-proċess ma jkunx komplet ġaladarba l-Libja m'hijiex parti minnu.  Barra minnhekk inkunu nistgħu nagħmlu diskussjonijiet fuq materji mportanti bħall-immigrazzjoni llegali.  Kien żvilupp interessanti ħafna li Malta u l-Libja għamlu joint paper fil-Five plus Five Group għax dik kienet a first.  F’din il-paper il-Libja għamlet very clear inputs.  Ftehmu li s-sena d-dieħla għandu jkun hemm a high level meeting biex jiddiskutu l-immigrazzjoni llegali.  Fejn, għall-ewwel darba, mhux se jkun hemm biss il-pajjiżi ta' transit u l-pajjiżi li jirċievu l-immigranti llegali imma se jkun hemm anke l-pajjiżi ta' oriġini u allura d-diskussjoni se tkun ukoll fuq l-assistenza għall-iżvilupp u fuq il-ġlieda kontra l-kriminalità internazzjonali.  Il-kriminalità internazzjonali li qed tagħmel dan it-traffikar ta' persuni qed titlob ħafna flus mingħand dawn in-nies minbarra l-fatt li biex iġibuhom qed ipoġġulhom ħajjithom f'periklu kbir.  

Fl-ispeaking note li aħna għamilna lill-ambaxxaturi tagħna semmejnilhom, fost affarijiet oħra, li hemm ċerti pajjiżi, anke fl-Unjoni Ewropea, li l-istrateġiji ekonomiċi tagħhom juru bl-iktar mod ċar li huma għandhom bżonn ta’ aktar nies fil-popolazzjoni tagħhom biex isostnu l-iżvilupp ekonomiku tagħhom.  Malta m'hijiex fost dawn il-pajjiżi però hemm pajjiżi oħra li identifikaw dan il-bżonn u fost dawn hemm min qed jgħid li jekk ikun hemm politika ta' migration regolata din tista' tkun ta' ġid għaż-żewġ naħat.  Fil-fehma tiegħi, li ma nistgħux nippermettu huwa li jkun hemm kollass tad-dritt internazzjonali billi jkun hemm massa ta' persuni li jipprovaw jidħlu f’territorju ta' ħaddieħor b'mod illegali.  Dak ikun kollass tas-sistema u tad-dritt internazzjonali u allura rridu naħdmu kontra dan, kemm fuq livell ta’ UN u ta’ l-aġenziji tagħha, kemm fuq livell ta' l-Unjoni Ewropea kif ukoll fuq livell ta’ pajjiżi individwali. 

Il-ħidma tagħna se tkompli għax din hija triq diffiċli u m'għandniex għażla oħra ħlief li nitilgħu t-telgħa kollha u allura rridu nkunu persistenti, konsistenti u assidwi fix-xogħol tagħna.  Aħna qegħdin nieħdu din il-pożizzjoni bl-iktar mod ċar f'kull livell u f'kull kumitat ta' l-Unjoni Ewropea li b'xi mod għandu x’jaqsam ma’ dan l-aspett.  Aħna rridu l-assistenza kollha possibbli biex niġġieldu l-immigrazzjoni llegali u l-attività kriminali internazzjonali li qed tkun il-mastermind wara dawn l-attivitajiet.  Aħna rridu nkomplu naħdmu biex ikun hemm aktar żvilupp f'dawn il-pajjiżi ħalli n-nies ikollhom ħajja aħjar u ma jkollhomx il-bżonn li jiċċaqalqu għall-pajjiżi oħra.  Irridu nkomplu naħdmu biex ikun hemm conditionality mhux fuq humanitarian aid imma fuq development aid.  Aħna rridu li jkun hemm il-buona volontà ta' l-istati li jonoraw l-obbligi internazzjonali tagħhom u, fejn huwa l-każ, ikun hemm repatriation agreements ma' l-Unjoni Ewropea.  

Fuq livell internazzjonali hemm bżonn li jkunu aggressivi fil-mod kif jittakiljaw l-issue ta' l-immigrazzjoni llegali għax dan qed ikun ta' detriment għal min tassew huwa refuġjat u għal min tassew ħaqqu l-humanitarian status.  F'dan il-kuntest Malta se tkompli taħdem fil-qasam tal-Commonwealth, fil-qasam ta' l-Unjoni Ewropea, fil-qasam tal-Euro-Med, fil-qasam tal-United Nations u fil-qasam bilaterali biex inkunu nistgħu nieħdu kull azzjoni possibbli biex min ħaqqu jingħata l-protezzjoni u min ma ħaqqux jiġi repatriated.  Irridu naħdmu wkoll biex ladarba dawn il-persuni jiġu repatriated dawn jiġu reinstated u reintegrated fis-soċjetajiet tagħhom.  Dan ifisser li partikolarment l-Unjoni Ewropea, trid tagħmel programmi b'saħħithom speċjalment fl-Afrika imma anke f'partijiet oħra tad-dinja biex ikun hemm żvilupp ħalli n-nies jerġgħu jingħataw lura dik it-tama li tixraq lid-dinjità tal-persuna.  

Din m'hijiex pożizzjoni esaġerata imma hija pożizzjoni bilanċjata u aħna qegħdin nużaw ċerta fermezza fil-mod kif qegħdin ninnegozjaw dawn it-texts.  Dan ma jfissirx li se naslu bilfors imma lanqas ifisser li għax ikun hemm min jitkellem kontra jew għax forsi ma jkollniex ħafna appoġġ aħna se niċċaqalqu mill-pożizzjoni tagħna.  Aħna determinati li nżommu din il-pożizzjoni.  Jien kelli diversi laqgħat ma' ambaxxaturi ta' l-Unjoni Ewropea, inkluż mal-Presidenza, fejn spjegajtilhom li din hija l-pożizzjoni tagħna u se tibqa' l-pożizzjoni tagħna.  Huwa importanti li wieħed jifhem li Malta din it-telgħa trid titlagħha kollha u allura se nagħmlu minn kollox biex fejn ikun il-każ ikun hemm repatriation.  

Waħda mill-problemi kbar li għandna on the ground - u li naħseb li ħadd m'għandu soluzzjoni maġika għaliha - hija kif wieħed jidentifka dawn il-persuni.  Kważi l-immigranti llegali kollha jarmu d-dokumenti tagħhom jew inkella ma jkollhomx id-dokumenti.  Jien ma nistax ngħid biċ-ċert li wieħed ikun rema' d-dokument tiegħu u hawnhekk wieħed irid joqgħod attent għax fost dawn il-persuni jista’ jkun hemm refuġjati ġenwini.  Fil-fatt wieħed irid jagħmel proċess sħiħ biex jidentifika min tassew ħaqqu l-protezzjoni u min m'għandux ikollu l-protezzjoni u għalhekk jiġu l-Konsli biex jintervistawhom.  Huwa diffiċli li wieħed jirripatrija persuna anke meta l-każ tagħha jkun waqa' peress li minbarra li ma jkollhiex it-travel document, ikun hemm min li meta jidher quddiem il-Konslu ma jitkellimx u ma jikkollaborax.  Hemm min jgħid li hu minn pajjiż u jkun minn pajjiż ieħor.  Din il-problema qed tiġi tackled mill-Ministeru responsabbli filwaqt li bħala Ministeru ta' l-Affarijiet Barranin aħna, fuq talba mill-pulizija, qed nieħdu ħsieb li nġibu Konsli jew Ambaxxaturi biex jagħmlu l-interviews.  

Insibu ħafna kollaborazzjoni minn ħafna pajjiżi bħal, per eżempju, l-Pakistan, l-Indja, l-Bangladesh u l-Eġittu.  Hemm pajjiżi oħra li minbarra li jgħinuna biex nagħmlu dawn l-interviews jaċċettaw lura ċ-ċittadini tagħhom.  Fil-każ tal-Libja l-problema li għandna m'hijiex fuq ċittadini Libjani imma hija kollha kemm hi ta' third country nationals li jiġu minn dak il-pajjiż.  Din hija problema ferm diffiċli però kif diġà għedt aħna se nkomplu nindirizzawha sakemm insibu soluzzjoni għaliha.  

THE CHAIRMAN:  Ministru, grazzi ta' dik il-preżentazzjoni inċisiva u komprensiva li għamiltilna.  Issa nixtieq nistieden lill-Onor. George Vella biex jagħmel l-intervent tiegħu ħalli mbagħad ngħaddu għal serje ta’ mistoqsijiet.  

ONOR. GEORGE VELLA:  Nixtieq nirringrazzja lill-Ministru għal mod eżawrenti li bih spjega x-xogħol li qed jagħmel il-Ministeru għall-Affarijiet Barranin f'din il-kwestjoni.  Din hija kwestjoni nazzjonali u kulħadd jinsab inkwetat fuqha minn aspetti differenti.  L-ikbar inkwiet li qed nara huwa li din il-problema tista' tikber b'mod li minħabba nuqqas ta’ mezzi aħna nibdew insibuha diffiċli li nkomplu nuru dik l-ospitalità li dejjem urejna tul is-sekli ma’ nies bħal dawn.  Però l-ikbar concern tiegħi huwa l-elementi xenofobiċi li qed jiżviluppaw bħall-extreme right u nies razzisti li qed isibu kull okkażżjoni biex iħawdu moħħ in-nies u anke jkabbru l-problema.  Dan diġà tkellimt fuqu fil-parlament u mhux se nirrepetih hawnhekk.   

Jien napprezza l-mod dettaljat u anke n-networking li għamel il-Ministru permezz ta' l-ambaxxaturi u ta’ l-uffiċċjali tiegħu biex nipprovaw noħolqu kuxjenza ta' din il-kwestjoni ma' sħabna.  Ftit xhur ilu kellna lill-Commissioner Franco Frattini f'dan il-Kumitat fejn qal li għandu programm ta' azzjoni, liema programm aħna fraħnielu għalih għax dan kien jaqbel mija fil-mija ma' dak li nemmnu aħna. Dan kien qal li din m'hijiex problema nazzjonali imma problema ta' dimensjoni Ewropea u ammetta li m'hemmx fondi biżżejjed u li hemm bżonn is-solidarjetà.  Meta jien indirizzajt lill-Kumitat Politku tal-Parlament Ewro-Mediterranju, fejn kien hemm Landa Buru qed jirrappreżenta lill-Commission flimkien ma’ personalitajiet oħra, ma qgħadtx lura milli nikkongratula lill-Ministeru ta' l-Affarijiet Barranin ta' Malta għax qed jagħmel l-isforzi kollha biex jikkonvinċi ċerti pajjiżi biex jieħdu numru ta’ immigranti minn pajjiżna.  Jien nemmen li f'din il-kwestjoni rridu naħdmu flimkien.  Però l-perception f'Malta hija - u l-Ministru dan għadu kif ikkonfermah - li minkejja dan l-effort kollu, għad m'hemmx support viżibbli u tanġibbli la mill-Unjoni Ewropea u lanqas mil-Libja.  Dan mhux qed ngħidu bi kritika lejn dawn il-pajjiżi imma jiddispjaċini ngħid li dan huwa stat ta' fatt.  

Per eżempju, jista' l-Ministru jagħtina iktar informazzjoni għaliex kummissjoni esploratorja marret f’Lampedusa – ħalliha li għamlu farsa għax qabel waslet id-delegazzjoni tneħħew l-immigranti kollha minn dan il-kumpless u spiċċa li f’dan il-complex kien hemm aktar membri tad-delegazzjoni milli mmigranti.  Anke fil-każ ta’ Ceuta u Melilla fi Spanja, l-Unjoni Ewropea ħadet azzjoni immedjata, imma għaliex il-kwestjoni ta' Malta m'hijiex daqshekk high on the agenda?  Mhux talli hekk, talli delegazzjoni li kienet ġejja biex tara s-sitwazzjoni f'Malta ġiet posposta għal Diċembru u ma nafx jekk ġietx iffissata data.  

Jekk kien hemm partit li dejjem għożż ir-relazzjonijiet mill-qrib mal-Libja, dan kien il-Malta Labour Party, għalkemm anke l-Gvern preżenti issa ilu snin twal jabbraċċja din it-tip ta’ politika.  Imma minkejja l-ġesti kollha li qegħdin nagħmlu, minkejja l-kuntatti li qegħdin nagħmlu, minkejja l-ftuħ li f'kull okkażżjoni qegħdin nipprovaw noħolqu biex isir diksors bis-serjetà ħalli safejn hu possibbli jsir kontroll u anke ripatrijazzjoni, għadna lanqas wasalna fuq data għall-appuntament dwar meta se tiltaqa’ l-Kummissjoni.  Mill-banda l-oħra, l-Libja kienet pronta biex tagħmel repatriation agreement ma' l-Italja, però, kif għadu kif qal il-Ministru, lilna lanqas biss tawna appuntament għal meta se tiltaqa' l-kummissjoni u dan mhux biex niffinalizzaw imma biex nibdew nitkellmu fuq il-problemi.  Dan mhux qed ngħidu bi kritika għall-ministeru jew bi kritika għal-Libja jew għall-Unjoni Ewropea, imma nixtieq nistaqsi dwar x'hemm iżomm din il-kwestjoni?  Jekk il-Libja titratta ma' l-Italja b'dan il-mod għax pajjiż ħabib allura nippretendi li ma’ pajjiż ħabib bħalna għandha titratta, jekk mhux b'mod iktar preferenzjali, għallinqas bl-istess degree ta’ koperazzjoni u reċiproċità.  

L-istess jgħodd għall-Unjoni Ewropea.  Mill-Unjoni Ewopea mhux qed nistenna biss flus jew riżorsi umani, imma nistenna anke ġest.  Diġà semmejt kif marru Spanja xkanati u kif anke marru Lampedusa.  Però għalkemm aħna xbajna ningħu, kemm il-Ministru għall-Affarijiet Barranin, kemm il-Ministri l-oħra kull meta jkunu barra u anke jien u sħabi li qed nissapportjaw din il-pożizzjoni, għaliex ħadd ma jagħmel ġest billi imqar jibgħat lil xi ħadd hawnhekk?  Għaliex aħna daqshekk sfortunati!  Kollox sew, kellna ż-żjara tal-Commissioner Frattini li kienet qisa ftit balzmu fuq il-ferita però l-effett ta’ dik iż-żjara għadda u jien mhux qed nara l-fejqan tal-ferita.  Jista' l-Ministru jagħtina ftit iktar ideat jew raġunijiet - nifhem li forsi ċerti raġunijiet u dettalji mhux ta’ min jagħtihom pubblikament jew li jkun hemm bżonn li jinżammu mistura – għaliex l-Unjoni Ewropea, li llum nifformaw parti minnha, u l-Libja, li ilna li bnejna relazzjonijiet politiċi magħha dawn is-snin kollha, qegħdin jittrattawna b'dan il-mod? 

THE CHAIRMAN:  Jekk taqblu, jien ta' l-idea li nieħdu round ta' interventi sabiex imbagħad il-Ministru jkun jista' jwieġeb fl-aħħar.  Ministru, inti aċċennajt għal konferenza li kellek mal-counterpart tiegħek Libjan fejn semmejtu għall-ewwel darba l-kunċett tal-countries of origin.  Peress li dan huwa kunċett ġdid u idea friska jien xtaqt nistaqsi jekk kienx hemm feedback min-naħa tal-pajjiżi ta' oriġini?  Aħna nafu x’qegħdin jgħidu l-pajjiżi ta' tranżitu, bħalma hija Malta u sa ċertu punt anke l-Libja, però x'inhu l-feedback tal-pajjiżi ta' orġini tas-sub-Sahara fl-Afrika?   Hemm xi ħjiel ta' meta din il-konferenza tista' ssir?  

Xtaqt ukoll il-veduti tiegħek dwar dak li ntqal nhar il-Ħadd li għadda f’sezzjoni tal-midja lokali bl-Ingliż, li fil-fehma tiegħi kienet insinwazzjoni ftit inġusta, u hawn se nikkwota:  

Malta's name did not even appear in the original title of a debate held last Wednesday at the Plenary Session of the European Parliament.  

It-thrust ta’ dan l-artiklu mill-editur ta' din il-gazzetta donnu kien li l-Gvern Spanjol irnexxielu saħansitra jipposponi żjara tal-Membri Parlamentari tal-Ħodor biex minn Diċembru ssir f'Jannar u, fil-fehma tiegħi, issemma’ l-isem ta' Malta b'mod ftit inġust.  Xtaqt il-kummenti tiegħek dwar dan? F’dan l-artiklu ntqal ukoll li l-Marokk qed jingħata għajnuna mill-Unjoni Ewropea.  Fl-isfond ta' xiex l-Unjoni Ewropea qed tagħti din l-għajnuna lill-Marokk?  

Punt ieħor huwa dwar proposta ta’ abbozz ta’ direttiva ta’ l-Unjoni Ewropea li hemm ħsieb li ż-żmien ta' detenzjoni ma jkunx ta’ iktar minn sitt xhur.  Peress li din iġġib ċerti konsegwenzi għal pajjiż żgħir bħal tagħna, x'inhuma l-aħħar żviluppi dwar din il-proposta?  

L-aħħar punt huwa dwar ħaġa li lili tirritani ftit. Il-midja tħobb tirrapporta li l-immigranti llegali li qed jidħlu Malta ġieli jkollhom satellite phones li permezz tagħhom waqt li jkunu fuq il-baħar jagħmlu kuntatt ma' sħabhom li jkunu detenuti f'pajjiżna.  Kemm huwa minnu dan?  

Nistieden lill-Onor. Brincat jagħmel il-mistoqsijiet tiegħu.

ONOR. LEO BRINCAT:  L-ewwelnett, for the record, nixtieq nagħmilha ċara li għalkemm jiena stess f'xi artikli tiegħi ġieli kont kritiku għal ċerti dettalji ta' l-istrateġija tal-gvern fuq din l-issue, meta aħna nkunu msiefrin - kif kien il-każ fil-weekend li għada meta konna l-Libja - aħna definitely inpoġġu 'l quddiem l-interess nazzjonali u żgur li ma noqogħdux infettqu fuq dettalji żgħar li forsi bejnietna ma naqblux fuqhom.  Jien jinkwetani mhux biss il-fatt li m'hemmx ftehim mal-Libja imma jinkwetani wkoll il-ftehim dwar ripatrijazzjoni li Malta laħqet ma' l-Italja.  Naħseb li, iżjed u iżjed fid-dawl tan-nuqqas ta’ ftehim mal-Libja, we are having the worst of both worlds.  Jien allura nixtieq inkun naf jekk dan il-ftehim kienx sar taħt pressjoni min-naħa Taljana u jekk, fiċ-ċirkostanzi ta’ l-assenza ta' ftehim mal-Libja, il-Gvern iħossx li bl-iktar mod amikevoli għandu, mhux se ngħid iħassar, imma almenu jiffriża l-ftehim ma’ l-Italja sakemm ikun hemm żviluppi pożittivi mal-Libja?  

Xtaqt nistaqsi wkoll, meta l-Ministru qed jirreferi għaż-żjara teknika li ma seħħitx fil-Libja, hux qed jirreferi għaż-żjara li kellha tagħmel delegazzjoni mmexxija mis-Sur Martin Scicluna?  Qed ngħid hekk għax naf li xi xahrejn jew tliet xhur ilu kien issemma’ li se jitla' s-Sur Martin Scicluna imma dwar din iż-żjara ma reġa’ issema' xejn.  Jista’ jkun li l-Ministru qed jitkellem dwar l-istess żjara?  

Kien hemm rapport fil-gazzetti li l-Gvern Ingliż kellu joffri għajnuna loġisitka fl-interviewing ta’ immigranti llegali għal skop ta' identifikazzjoni.  Fejn waslet din l-offerta Ngliża?

Kien hemm rapporti fil-midja lokali f’Awissu, li fil-bidu ta’ Settembru Malta u l-Ġermanja kellhom jissottomettu talba għall-funding mill-Unjoni Ewropea dwar ripatrijazzjoni ta' immigranti permezz ta' titjiriet konġunti – joint flights.  Xtaqt inkun naf jekk fil-fatt din it-talba ġietx sottomessa għall-funding mill-Unjoni Ewropea?  Naf li l-Gvern Malti ammetta li fl-Unjoni Ewropea kien hemm ċertu xettiċiżmu dwar il-proposta Maltija tat-12 ta' Ottubru dwar l-Emergency Migration Fund u allura l-Ministru forsi jista' jelabora dwar l-extent ta' dan ix-xettiċiżmu.   

Fl-istatement li għamel dwar iż-żjara tiegħu fl-iStati Uniti, il-Prim Ministru kien ikkonferma fil-Parlament li fil-laqgħa li kellu mal-President Bush qajjem l-issue ta’ l-immigrazzjoni llegali.  Però, li ma ħarigx daqshekk ċar huwa jekk intalbitx jew, jekk intalbet, ġietx milqugħa min-naħa Amerikana t-talba tagħna għall-għajnuna loġistika fil-rigward ta' l-immigrazzjoni llegali.

Quddiemi għandi rapport li deher fuq l-internet il-bieraħ dwar il-proposta li qed jimbuttaw 'il quddiem Spanja u Franza għal Global Immigration Plan biex tiġi diskussa fil-laqgħa tal-mexxejja ta’ l-Unjoni Ewropea li għandha ssir aktar tard dan ix-xahar.  Nixtieq inkun naf jekk sarux konsultazzjonijiet diplomatiċi ma' Malta dwar dan, għax, apparti li dan jitkellem dwar li għandu jkun hemm għajnuna għas-sub-Sahara immigration, din il-proposta qed tirreferi wkoll għal Afro-European Ministerial Conference on Immigration li għandha ssir fil-ġejjieni qrib.  Din il-konferenza hija maħsuba biex iġġib flimkien il-partijiet kollha konċernati, jiġifieri kemm il-pajjiżi ta' oriġini, kemm il-pajjiżi ta’ transit kif ukoll il-pajjiżi ta’ destinazzjoni fil-kwestjoni ta’ illegal immigration.  Għaldaqstant, il-Ministru forsi jista' jgħidilna - għalkemm din l-inizjattiva qed tiġi mbuttata ‘l quddiem minn Spanja u Franza - kienx hemm xi kuntatti diplomatiċi mal-pajjiżi promoturi ta' din l-inizjattiva?  Kif għamel sieħbi l-Onor. George Vella, jiena nixtieq nirringrazzja lill-Ministru ta' l-overview estensiv li tana fl-introduzzjoni tiegħu.

THE CHAIRMAN: Grazzi.  Nagħti l-kelma lill-Ministru biex jirrispondi għal dawn l-ewwel sett ta’ domandi.

ONOR. MICHAEL FRENDO:  Nibda biex ngħid li napprezza ħafna l-fatt li l-Membri kollha ta' dan il-Parlament, anke l-Membri ta’ l-Oppożizzjoni, meta jkunu f’fora internazzjonali jaħdmu favur il-każ ta' Malta.  Jien naħseb li l-poplu Malti japprezza l-fatt li kulħadd qed jiġbed ħabel wieħed f’din il-kwestjoni.  Jiena qiegħed fil-politika u naċċetta l-kritika li wieħed jagħmel għax aħna għalhekk qegħdin fil-politika u f’dan il-Parlament.  Però hija ħaġa tajba li meta aħna niffaċċjaw persuni terzi joħroġ ċar li lkoll kemm aħna qegħdin nibagħtu l-istess messaġġ.  Dan huwa importanti ħafna għax għalkemm pajjiżna huwa żgħir, f'din is-sena li ilu fl-Unjoni Ewropea, ġibed lejh ir-rispett għall-fatt li qed jipparteċipa bis-serjetà fil-livelli kollha, jiġifieri, kemm ta’ gvern u kemm ta’ parlamentari.  

Aħna dejjem konna nipparteċipaw b'mod serju imma issa li dħalna fl-Unjoni Ewropea qed inkunu aktar viżibbli.  Aħna qegħdin nagħmlu l-almu tagħna biex il-leħen ta’ pajjiżna f'din il-kwestjoni jinstema' u jiġi reġistrat.  Jien naħseb li nkunu nġusti magħna nfusna jekk ma nikkonstatawx li ħloqna kuxjenza fl-Unjoni Ewropea ta' din il-problema li għandha Malta.  Dan qed joħroġ ċar kemm mill-interess bilaterali kif ukoll mill-fatt li l-Unjoni Ewropea hija konxja li Malta għandha problema kbira.  Aħna qegħdin inkomplu nsaħħu din il-pożizzjoni li ħadna u qed nieħdu pożizzjonijiet innovattivi, fosthom, li peress li l-Unjoni Ewropea hija l-akbar doner ta' assistenza ta’ żvilupp fid-dinja allura l-Unjoni Ewropea għandha tuża dan il-clout finanzjarju biex tassigura li min jibbenefika għandu jiġġieled kontra l-kriminalità internazzjonali skond l-obbligi li jkun daħal għalihom.  Meta introduċejt dan il-kunċett fil-laqgħa tal-Ministri ta’ l-Affarijiet Barranin li kellna fit-2 ta’ Settembru, jien kont assigurat li l-Italja kienet se tagħtina l-appoġġ tagħha u fil-fatt kienet fuq talba tagħna li dak l-item tpoġġa fuq l-aġenda.  Li kont sorpriż huwa dwar kif il-pożizzjonijiet ta' appoġġ min-nies li huma intiżi - għax huma wkoll għandhom problema ta' immigrazzjoni llegali - ġriet madwar il-mejda.  Ħafna nies qed jgħiduli li hija problema però mhux biżżejjed li wieħed jgħid li din hija problema imma wieħed irid jgħid kif se jindirizzaha.   

Jien ma rridx innaqqas mill-mertu li Malta qed tagħti kontribut biex tinħoloq kuxjenza għal din il-problema, però, jien innotajt ukoll kif l-Unjoni Ewropea tat attenzjoni partikolari lill-każ ta’ Ceuta u Melilla u għar-rigward ta' l-assistenza li tat lill-Marokk. Però hawnhekk irridu ngħidu wkoll li l-Marokk għandu ftehim ta' assoċjazzjoni ma' l-Unjoni Ewropea u li dawn kellhom il-flus allokati bħala parti minn dan il-ftehim ta’ assoċjazzjoni u allura l-Marokk ħa l-okkażżjoni u iżufruwixxa ruħu minn dawk il-flus.  Għallanqas hekk ninsab infurmat għal dan ir-rigward.  

Problema partikolari li aħna għandna hija li l-akbar ġar tagħna, li hu għandu l-problema u li qegħda spilling over għal fuqna, m'huwiex engaged ma' l-Unjoni Ewropea u m'għandu l-ebda ftehim magħha.  M’hemmx strument legali li bih l-Unjoni Ewropea tista' tieħu azzjoni effikaċi.  Għalhekk aħna qegħdin inħeġġu biex il-Libja tiġi fi ħdan il-familja tal-Euro-Med ħalli nkunu nistgħu naħdmu aktar mill-qrib biex insolvu din il-problema.  Il-ħbiberija tagħna mal-Libja tmur lura sa minn meta sirna pajjiż indipendenti.  Il-Libja kien l-ewwel pajjiż li stabbilejna relazzjonijiet diplomatiċi miegħu u fil-fatt xtrajna l-ambaxxata għax we were there to stay.  Aħna qed nagħmlu minn kollox biex inwasslu l-messaġġ lill-Kumitati tal-Kungress tal-Poplu Libjan u lill-Gvern Libjan in ġenerali li Malta daħlet fl-Unjoni Ewropea mhux għax b'xi mod trid tneħħi l-ħbiberija li għandha mal-Libja anzi aħna diġà wrejna bil-fatti li fi ħdan l-Unjoni Ewropea dejjem konna attivi favur il-Libja u favur il-ftuħ li l-Libja qiegħda tagħmel bħalissa.  Il-Libja dejjem sabuna ta' appoġġ u sensittivi għall-bżonnijiet tagħhom.  Però, issa aħna ninsabu fil-bżonn u l-ħbieb huma ħbieb fil-mument ta' bżonn.  Għalhekk huwa importanti li dan il-messaġġ inkomplu nwassluh lil-Libja għax jista' jkun li d-dħul tagħna fl-Unjoni Ewropea kien hemm min fehmu ħażin.  Irridu nindirizzaw din l-issue għax nifhmu li l-Libja għandhom problema kbira ta' immigrazzjoni llegali u tajjeb li nitkellmu fuqha.  

Jien mhux in agreement ma' dak li qal l-Onor. Leo Brincat għar-rigward tal-preokkupazzjoni tiegħu minħabba li għandna ftehim ta' repatriation ma' l-Italja u m'għandniex ftehim ta' repatriation mal-Libja.  Naħseb li jrid jgħid huwa l-agreement għar-repatriation of third country nationals ma' l-Italja u li m'għandniex dan wkoll mal-Libja.  Dan huwa fatt.  Però l-kwestjoni ta' repatriation li għandna ma' l-Italja hija minima meta tqabbilha mal-problemi li għandna mal-Libja.  Kellna okkażżjonijiet fejn żammejna sodi fuq ċerti kwestjonijiet, anke ma' sħabna t-Taljani, u issa li qegħdin fi ħdan l-Unjoni Ewropea f’każijiet bħal dawn irridu nsegwu l-arranġamenti ta' Dublin.  Il-problema tibqa' li aħna m'għandniex dan il-ftehim mal-Libja.  

Jekk tippermettili nippreċiża punt li semma' l-Onor. George Vella, bejn l-Italja u l-Libja m'hemmx ftehim miktub imma qed naraw li hemm prassi ta’ repatriation of third country nationals lejn il-Libja.  Kien hemm min ikkritika lill-Marokk, lil Spanja u lil Italja għax għamlu repatriation of third country nationals f'mument li forsi kien hemm min ma jaqbilx magħhom.  Huwa importanti li jingħata messaġġ ċar li Malta m'hijiex xi soft part of the belly li wieħed jista' jiġi u jgħaddi minnha.  Għalhekk aħna se nkomplu naħdmu għal ftehim mal-Libja u se naħdmu wkoll fuq repatriation agreements bilaterali mal-pajjiżi Afrikani tas-sub-Sahara u se naħdmu wkoll fi ħdan l-Unjoni Ewropea biex stati li jieħdu assistenza ta' żvilupp ikunu jridu jerfgħu r-responabiltajiet tagħhom.  Aħna nistgħu nwasslu dan il-messaġġ għax qegħdin fl-Unjoni Ewropea.  Kien hemm fejn ma kellniex appoġġ imma kien hemm fejn kellna appoġġ.  Kien hemm min qalilna over my dead body u kien hemm min irreżista din l-idea.  Imma aħna nemmnu li din hija t-triq ġusta u se nkomplu mexjin fiha.  Aħna se ninsistu li għandna bżonn aktar għajnuna u li l-Unjoni Ewropea trid tintensifika l-azzjoni tagħha f’din il-materja.  Spanja dejjem kienu jagħtuha l-appoġġ tagħhom fuq dan però llum Spanja u anke Franza huma iktar sensittivi.  

Issa ħa niġi fuq il-punt li semma' l-Onor Leo Brincat dwar il-konferenza Afro-Ewropea biex tlaqqa’ l-pajjiżi ta’ oriġini, tat-transit u tad-destinazzjoni.  Dan il-kunċett ħareġ mill-Five plus Five.  Ma nafx jekk din il-konferenza hijiex l-istess waħda imma dan il-kunċett ħriġna bih fil-Five plus Five u kemm Spanja kif ukoll Franza kienu magħna u taw l-appoġġ tagħhom fl-informal dinner li kellna.  Għalkemm dan sar bil-bibien magħluqin, ir-riżultati tiegħu nagħtaw wara fi press conference.  Aħna ninsistu li din il-konferenza hija importanti għax il-pajjiżi ta' oriġini għandhom bżonn jagħmlu engagement.  Ħafna nies qalu, imma għalfejn għandhom jiġu l-pajjiżi ta' oriġini.  

Ħalli ngħidilkom għaliex għandhom jiġu l-pajjiżi ta' orġini.  Dan għaliex Malta se tkompli tinsisti fl-Unjoni Ewropea li l-assistenza ta' żvilupp trid tkun marbuta mal-fatt li l-pajjiżi ta' oriġini jaċċettaw bħala conditionality li għandhom jiġġieldu lill-kriminalità internazzjonali.  Aħna se nibqgħu ngħidu li jrid ikun hemm il-carrot and stick approach, jiġifieri li jkollok il-karrotta imma mbagħad jekk dak li jkun ma jagħmilx il-parti tiegħu tuża l-istick.  

Għar-rigward tar-repatriation agreement mal-Libja aħna se nkomplu nsegwu l-kwestjoni u nixtiequ li l-ħbieb tagħna Libjani jifhmu li aħna konxji ħafna tal-problemi li għandhom u li hemm bżonn li għallinqas nitkellmu fuq dawn il-problemi.  Jekk il-ħbieb ma jitkellmux allura ma jkunux jistgħu jesprimu l-ħbiberija tagħhom.  Għaldaqstant it-talba speċifika li qegħdin nagħmlu lil-Libja hija biex nitkellmu.  Jien naħseb li jkun inutli li mmur il-Libja jekk ma niftehmux fuq data għal technical agreement jew jekk ma niftehmux għallinqas fuq il-joint commisison fejn inkunu nistgħu nitkellmu f'dan il-kuntest jew fi kwalunkwe kuntest ieħor.  Huwa importanti li l-ħbiberija li l-Poplu Malti għandu mal-Poplu Libjan tiġi riflessa fil-mod kif nindirizzaw din il-problema li hija komuni għaż-żewġ pajjiżi.  Jekk nitkellmu u naħdmu flimkien inkunu nistgħu nittakiljaw il-problema aħjar.  

L-Onor. Leo Brincat semma' jekk huwiex se jkollna risposta għat-talba ta' Malta rigward l-Emergency Immigration Fund u x-xettiċiżmu dwar din il-materja.  Għalkemm għadna qed nistennew imminentement risposta fuq dan mill-Unjoni Ewropea, jien ma ngħidx li din it-talba tagħna waqgħet fuq art mhux fertili.  Naħseb li kien importanti ħafna li l-Viċi Prim Ministru Tonio Borg semma' dan il-punt u li kompla jinsisti fuqu.  

Dwar l-offerta ta' assistenza loġistika mill-Ingilterra, irrid ngħid li l-Ministeru tal-Ġustizzja u l-Intern qed jara kif l-aħjar jisfrutta din l-offerta flimkien ma’ offerti mill-Italja u mill-Ġermanja.  Il-Ministeru tal-Ġustizzja u l-Intern qed isegwu wkoll l-offerta ta' l-Olanda kif ukoll offerti oħra bħal, per eżempju, dik li ġejja mill-Irlanda.  Però hawnhekk ma rridx ngħolli l-expectations għax din hija materja diffiċli.  Hemm ukoll iċ-Czech Republic li qegħda tara kif tista’ tagħti l-assistenza tagħha. Naħseb li l-akbar challenge li għandna huwa li l-Unjoni Ewropea tieħu on board il-kunċett ta' burden sharing.  Naħseb li l-pajjiżi ta’ madwar il-Mediterran iridu jkomplu jaħdmu dwar dan.  

Fil-Kunsill tal-Ministri ta' l-Affarijiet Barranin ta’ l-Unjoni Ewropea eżattament wara l-intervent tiegħi taħt Other Matters, kien hemm intervent minn Gianfranco Fini fejn ta s-support tiegħu lil Malta għax din m'hijiex problema ta' Malta u ta' l-Italja biss imma hija problema ta' kulħadd.  Però hemm pajjiżi li jgħidulek:  Immigrazzjoni illegali?  Jien għandi għaxra biss.  Li rrid ngħid huwa li l-kuxjenza dwar il-problema minn ċerti pajjiżi m'hijiex eżattament bħal dik ta’ min għandu eluf ta’ immigranti llegali u allura rridu nkomplu naħdmu biex nuru li din hija problema li trid tiġi indirizzata.  Għar-rigwrad tad-dibattitu fil-Parlament Ewropew, irrid ngħid li hemmhekk il-Gvern ma tantx jista’ jinfluwenza direttament.  

Għar-rigward ta’ l-abbozz ta’ direttiva mressqa mill-Kummissjoni biex il-perjodu ta' detenzjoni jinżel għal sitt xhur, ngħid li Malta qed topponi u jidher li bħalissa hemm blocking minority, jiġifieri din għandha bżonn ta’ żewġ terzi biex tgħaddi u bħalissa jidher li diffiċli tgħaddi.  Aħna naħsbu li dan mhux tajjeb għalina u l-Ministru tal-Ġustizzja u l-Intern tkellem b'mod ċar dwar il-pożizzjoni tagħna fil-livelli kollha ta' l-Unjoni Ewropea.  

Din il-materja qamet fid-diskussjoni li l-Prim Ministru kellu mal-President ta’ l-iStati Uniti u dan deher li kien qed isegwi tajjeb għax anke l-Amerika għandha din il-problema, però jien m’għandi xejn speċifiku x’nirrapporta dwar dan.  

ONOR. LEO BRINCAT:  Forsi min-naħa ta’ l-iState Department?  

ONOR. MICHAEL FRENDO:  Mhux f'dik il-laqgħa partikolari.  Lanqas kien hemm approaches formali bejn il-Ministeru ta’ l-Affarijiet Barranin u l-iState Department u dan anke minħabba s-sensitività tal-materja fil-kuntest tal-qagħda fil-Mediterran. 

Meta Gianfranco Fini ġie Malta fuq viżita bilaterali jien tlabtu biex niltaqgħu fl-Italja biex nagħmlu laqgħa fejn ikun hemm il-ministri li huma responsabbli minn din il-kwestjoni.  Qegħdin naħsbu biex din il-laqgħa ssir fl-aħħar ġimgħa ta' Ottubru f'Ruma.  F'din il-laqgħa rridu nitkellmu b'mod konkret u ffokat fuq kif Malta u l-Italja se jaħdmu biex jiġġieldu dan il-fenomenu ta' l-immigrazzjoni llegali fi ħdan id-dritt internazzjonali, kif se jaħdmu bilateralment peress li din il-problema ġejja mill-istess parti tal-Mediterran u kif se jaħdmu flimkien fl-Unjoni Ewropea biex jassiguraw li jkun hemm l-aħjar riżultati.  Dik hija azzjoni oħra li ħadna u li wieħed għad irid jara x'riżultati se tagħtina. 

Għar-rigward tal-Kummissjoni teknika rrid ngħid li kienu l-gazzetti li ddeċidew li din se tkun immexija mis-Sur Martin Scicluna.  Is-Sur Scicluna kien Konsulent tal-Ministru Borg u jien għażilt li nagħmlu Konsulent tiegħi.  Imbagħad meta jopera barra minn Malta ikun bħala special envoy fuq l-immigrazzjoni biex hekk ikollu anke coverage diplomatiku.  Huwa importanti li fil-missjonijiet tagħna we engage lill-persuni li għandhom ċertu expertise bħalma għandu s-Sur Scicluna.  Però, jekk din il-kummissjoni teknika hux se tkun immexxija minnu jew le ma nafx.  Jista' jkun li din tkun fuq livell iktar għoli imma jekk is-Sur Scicluna jkun qiegħed Malta naħseb li għandu jkun parti mid-delegazzjoni għax għandu ċertu expertise u huwa iffokat fuq din il-problema.  Naħseb li jkun tajjeb li għall-affarijiet bħal dawn ikollna special envoys.

Għar-rigward ta' jekk kienx hemm konsultazzjoni ma' Malta meta Spanja u Franza kienu qed jipproponu li fl-Unjoni Ewropea għandu jkun hemm il-global immigration plan, jekk qed nirreferu għall-istess ħaġa, l-informazzjoni li għandi jien hija li dawn qegħdin jitkellmu fuq livell ta' Prim Ministri u mhux fuq livell ta' Ministri ta' l-Affarijiet Barranin.  Jien m'għandix informazzjoni li fuq dan kien hemm konsultazzjonjiet ma' Malta però jien żgur li Malta tkun minn ta' quddiem nett biex tagħti s-sehem tagħha fuqha.  Jien nemmen li huwa importanti ħafna li f'din il-kwestjoni jkun hemm il-pajjiżi tas-south ta' l-Ewropa għax dawn l-aktar li qed iħossu t-toqol ta' din il-problema u allura l-iktar li għandhom jagħmlu pressure biex l-Unjoni Ewropea kollha jkollha pjan ċar, iffokat u dirett u li ma jkunx wishy-washy.  Jekk nagħmlu dokumenti wishy-washy ma nsolvu xejn, inkomplu nħarsu lejn din il-problema u ma nsibu l-ebda soluzzjoni.  Aħna żgur li m'aħniex interessati li nkunu parti minn diskussjoni li ma twassal għall-ebda riżultat imma aħna rridu nkunu ffokati.  Għalhekk ħriġna b'politika ċara u konkreta fejn, fost affarijiet oħra, qed ngħidu li jrid ikun hemm rabta bejn l-assistenza ta' żvilupp u repatriation agreements, jew li jiġi onorat il-Ftehim ta' Cotonou u li jkun hemm azzjoni on the ground f'dak li hu żvilupp biex ngħinu lil dawn il-pajjiżi ukoll, imma jkun hemm ukoll għajnuna tanġibbli biex din il-problema tiġi ndirizzata bis-serjetà.  

THE CHAIRMAN:  Grazzi.  Issa ngħaddu għal set ta' interventi oħrajn.  L-Onor. Mario de Marco.

ONOR. MARIO DE MARCO:  Dwar il-kwestjoni ta' fondi Ewropej, proprju l-ġimgħa li għaddiet hawnhekk kellna preżentazzjoni fuq il-fondi li huma disponibbli għal Gvern Malti u fil-fatt issemma' r-RETURN Fund li, jekk m'iniex sejjer żball, għandu valur ta' xi Euro25 miljun.  Nixtieq li l-Ministru jikkonferma jekk saritx applikazzjoni għal flus minn dan il-fond- għax fil-fatt kienet saret applikazzjoni - kif ukoll jgħid x'fondi oħra qed jipprova jġib il-Gvern Malti b’konnessjoni mal-problema ta' l-immigrazzjoni?  

Aħna għandna problema prattika minħaba l-fatt li ħafna minn dawn l-immigranti jiġu minn pajjiżi tas-sub-Sahara li m'għandhomx ambaxxata f'Malta.  Xtaqt lill-Ministru jispjega l-problemi prattiċi li niffaċċjaw minħabba dan il-fatt, jiġifieri biex niddentifikaw il-konsolati ta' dawn il-pajjizi, biex il-konsli tagħhom jiddentifkaw in-nazzjonalità ta' dawn il-persuni u mbagħad biex jinħareġ t-travel document?  Jistax il-Ministru jikkonfermali li fin-nuqqas tat-travel document ikun kważi mpossibbli li jsir ir-repatriation?  

Punt li xtaqt lill-Ministru jelabora fuqu huwa dwar jekk ikunx possibbli li jsir burden sharing mhux biss mil-lat finanzjarju imma wkoll billi pajjiżi oħrajn jieħdu numru ta' refuġjati?  Hemm l-Olanda li diġà laqgħet talba bħal din u hemm il-possibbiltà li jkun hemm pajjiżi oħrajn.  Naħseb li hawnhekk wieħed għandu joqgħod ftit kawt minħabba l-fatt li, almenu s'issa, jidher li Malta m'hijiex as such destinazzjoni għall-immigranti li spiċċaw f'pajjiżna.  Minn dak li kien qal rappreżentant tal-Forzi Armati jidher li minn 1,700 persuna li ġew Malta, 1,000 minnhom ddaħħlu hawn Malta mill-patrol boats tagħna għax kienu in distress, mentri l-illużjoni fost ħafna nies hija li dawn il-persuni qishom qed jiġu hawn Malta apposta.  Hemm oħrajn li jinġiebu Malta għax min hu involut f'dan it-traffikar illegali tan-nies ħafna drabi jidħku bihom billi jgħidulhom li hawnhekk hija l-Italja u jniżżluhom hawn.  Il-biża' tiegħi hija li jekk ikun hemm widespread refugee burden sharing allura nistgħu niffaċċjaw ir-riskju li nispiċċaw an end destination.  Dan għaliex jibdew jgħidu: Malta hija ħafna aktar viċin għall-Italja mela nistgħu inniżżluhom Malta għax imbagħad minn Malta jistgħu faċilment jispiċċaw ġo pajjiżi Ewropej oħrajn.  Jien naħseb li dan ir-riskju, għalkemm jista’ jkun remot, għandu jiġi kkonsidrat.
L-aħħar punt li xtaqt insemmi hija l-kwestjoni tal-Libja.  Wieħed forsi jista’ jgħid li mhux sew li l-Libja għandha repatriation agreement ma’ l-Italja u m’għandhiex wieħed ma’ Malta.  Però, kif diġà qal il-ministru, jidher li l-ftehim li hemm bejn l-Italja u l-Libja huwa wieħed verbali u mhux ftehim formali u jidher li dan ġie mħaddem darba biss però milli stajt nifhem kien marbut ma’ assistenza finanzjarja li l-Italja tat lil-Libja.  Dan apparti donazzjonijiet bħal patrol boats u assistenza teknika, li tammonta għal somom kbar ta’ flus, li l-Italja tat lil-Libja.  Allura hawn wieħed jifhem li m’huwiex dejjem like with like.  Xtaqt il-kummenti tal-Ministru f’dan ir-rigward?

THE CHAIRMAN:  L-Onor. Michal Asciak.

ONOR. MICHAEL ASCIAK:  L-ewwelnett irridu noqogħdu ftit attenti għax sar kumment illi l-xenofobija qisa xi fenomenu tal-lemin estrem mentri dan m’huwiex biss fenomenu tal-lemin estrem imma anke fenomenu tax-xellug estrem.  Dan ifisser li din hija problema ħafna iktar wiesgħa milli wieħed jaħseb.  Dan huwa fenomenu antik li bażikament jirrifletti nuqqas ta’ umanità u ta’ drittijiet fundamentali.

Naħseb li rridu noqogħdu attenti li ma nħarsux lejn dan il-fenomenu bħala xi problema li se tieqaf u tispiċċa.  Din hija problema ta’ dinja globalizzata.  Dawn in-nies jaraw it-television u jistaqsu lilhom infushom għalfejn qed jgħixu f’dak il-faqar.  Jien għamilt żmien naħdem ġo l-Afrika u rajt faqar estrem u korruzzjoni enormi tant li l-għajnuna li tingħata mill-Unjoni Ewropea ma tasalx fejn għandha tasal.  Hemmhekk kulħadd jistaqsi: għalfejn jien qed ngħix f’dan il-faqar kollu u dawk qed jgħixu f’dak il-lussu?  Dan huwa fenomenu ta’ dinja globalizzata li mhux se jieqaf u allura wieħed irid iħares lejh bħala an ongoing solution.  Jiena nħobb nikkompara dan il-fenomenu ma’ sitwazzjoni li jiltaqa’ magħha tabib.  F’ħafna każi t-tabib ma jirnexxilux jeqred il-mard, fil-fatt ftit hawn mard li tabib jista’ jfejjaq, imma jirnexxilu biss jikkontrollah sa ċertu l-punt li wieħed ikun kapaċi jgħix mal-marda.  Min għandu l-asthma jew il-pressjoni mhux se jfieq.  Naħseb li f’dan il-każ l-intenzjoni tal-gvern għandha tkun li nikkontrollaw is-sitwazzjoni sal-punt li nkunu nistgħu namministrawha.  Irridu nsibu mezz kif nikkontrollaw din is-sitwazzjoni għax ma naħsibx li hemm kura għal sitwazzjoni bħal din.  Il-kilba ta’ dawn in-nies foqra għal ħajja aħjar hija enormi.  Kif semma’ l-Ministru, huwa importanti li jkollna l-carrot and stick approach biex nirripatrijaw l-immigranti llegali, li nagħfsu lill-Unjoni Ewropea ħalli jkollha an immigration policy u anke biex permess tal-Proċess tal-Euro-Med nibdew naraw kif jittaffew il-problemi li jeżistu f’dan ir-reġjun.  Huwa minnu li ħafna mir-refuġjati ġenwini ġejjin minn pajjiżi tas-sub-Sahara u mhux miż-żona tal-Mediterran u allura l-Unjoni Ewropea trid tibda taħseb għal soluzzjonijiet politiċi u ekonomiċi għal dawn il-pajjiżi.  Barra minnhekk l-għajnuna li tingħata trid tasal fejn veru għandha tasal.

THE CHAIRMAN:  Grazzi ħafna Onor. Asciak.  Ministru tista’ tagħmel il-konklużjoni.

ONOR. MICHAEL FRENDO:  Dwar il-fondi, irrid ngħid li fis-sistema tagħna dawn il-fondi jiġu tapped mil-line ministry u għalhekk huwa dak il-ministeru partikolari li fil-fatt jirrapporta lil dan il-kumitat dwar dawk il-fondi li jikkorċernawh.

Kif diġà għidt, aħna qed nistennew li jkun hemm xi żviluppi dwar it-talba li għamel l-Onor Tonio Borg, Viċi Prim Ministru u Ministru tal-Ġustizzja u l-Intern, dwar il-Fond ta’ Emerġenza għall-Immigrazzjoni.  Aħna qed immorru fl-Unjoni Ewropea mhux biss bil-problema imma qed nipprovaw nagħtu l-kontribut tagħna għas-soluzzjoni jew għall-kontroll tal-problema.  Jien naqbel ma’ dak li qal l-Onor. Michael Asciak, fis-sens li dan il-fenomenu mhux se jieqaf ħesrem, imma li fl-aħħar mill-aħħar ikun hemm soluzzjoni għalih kemm-il darba fl-Afrika jitjieb il-livell ta’ għixien.  Min-naħa l-oħra ma rridux innaqqsu mill-importanza ta’ migration li tkun ikkontrollata għax din dejjem kienet hemm.  

L-Onor. George Vella u l-Onor. Michael Asciak semmew problema kbira għar-rigward tax-xenofobija li jekk wieħed jagħtiha n-nar tista’ tikber u tinfirex malajr.  Jien naħseb li aħna, bħala Membri Parlamentari u li allura għandna ċerta responsabbiltà fil-pajjiż, irridu bl-iktar mod responsabbli nagħmluha ċara li dan mhux xi eżerċizzju fil-xenofobija.  Jiena kont f’diskussjoni fuq it-televiżjoni hawn Malta fuq l-immigrazzjoni llegali u bdejt nisma’ ċerti affarijiet, bħal nies jiġġustifikaw l-apartheid, li frankament fil-ħajja politika tiegħi jien qatt m’emmint fihom anzi dejjem ħdimt kontrihom.  Qed isiru ħafna konnessjonijiet li m’għandhom x’jaqsmu xejn ma’ l-immigrazzjoni llegali u ma’ kif wieħed iħares lejn l-enlargement ta’ l-Unjoni Ewropea.  Hawn ħafna konfużjoni.  

Ejja nagħmluha ċara.  Fil-fehma tiegħi, naħseb li l-partiti politiċi, li huma forzi politiċi f’dan il-pajjiż, kollha jaqblu li min huwa refuġjat m’għandniex nibagħtuh lura lejn pajjiżu u dan nagħmluh għax hu parti mill-valuri tagħna.  Refuġjat huwa persuna li jaqa’ taħt id-definizzjoni tal-konvenzjoni internazzjonali u li allura jrid jingħata protezzjoni.  Fil-fatt, in-numru ta’ refuġjati li għandna hawn Malta m’humiex wieħed kbir.  Għandna numru akbar ta’ min jiġi identifikat bħala li ħaqqu status umanitarju li, skond il-konvenzjoni internazzjonali mhux refuġjat, imma sakemm is-sitwazzjoni f’pajjiżu tibqa’ nstabbli u ta’ periklu jkollu bżonn ta’ protezzjoni. 

Fil-każ ta’ persuna bi status umanitarju, jekk jiġi stabbilit li f’pajjiżu reġa’ hemm l-istabbiltà u li m’hemmx aktar periklu, allura l-istatus umanitarju jista’ jitneħħielu mentri min hu refuġjat jibqa’ refuġjat.  

L-Onor. Mario de Marco semma’ l-possibbiltà li jekk dawn in-nies jibdew isibuha faċli li minn Malta jmorru f’pajjiżi Ewropej oħra allura Malta ssir destinazzjoni minflok destinazzjoni by default.  Jien naħseb li rigward il-fenomenu ta’ l-immigrazzjoni llegali m’hemmx burden sharing imma min hu immigrant illegali jrid jiġi ripatrijat.  Il-burden sharing huwa biss għal min huwa refuġjat u minn dawn aħna għandna numru żgħir.  Min għandu status umanitarju ma jfissirx li dak l-istatus se jibqa’ miegħu għal dejjem imma dak li jkun irid jaċċetta li jmur lura pajjiżu jekk is-sitwazzjoni f’pajjiżu tirranġa.  Il-messaġġ tagħna jrid ikun wieħed ċar, jiġifieri, li rridu nagħmlu repatriation jekk jista’ jkun fil-pajjiżi kollha biex dak li jkun jifhem li jekk se jiġi Malta mhux bilfors se jibqa’ hawn.  

Il-weakness ta’ pajjiż żgħir hija li ma jkollokx ambaxxati mal-pajjiżi kollha.  Aħna nistgħu nutilizzaw in-networks ta’ pajjiżi oħrajn, imma f’ħaġa bħal din tiegħek tiegħek.  Li nistgħu nagħmlu u li qed naħsbu li nagħmlu huwa li fejn aħna m’għandniex preżenza u nħossu li għandna jkollna preżenza allura nużaw il-metodu ta’ l-ispecial envoy.  

Jien qed nipprova nara minn fejn ġejjin l-immigranti llegali biex nara kif se nsaħħu n-network diplomatiku tagħna f’ċerti pajjiżi.  Per eżempju, għadu kif irċevejna l-agreement biex l-ambaxxatur tagħna fl-Eġittu jiġi aċċettat ukoll bħala ambaxxatur għas-Sudan. Ovvjament dan għad irid jippreżenta formalment il-kredenzjali tiegħu, però sadanittant ikun jista’ jopera ukoll bħala l-ambaxxatur għas-Sudan.  Din hija azzjoni li għamilna f’dan il-kuntest għax jirriżulta li numru minn dawn in-nies ġejjin mis-Sudan.  Però din il-problema se tibqa’ magħna u allura rridu nutilizzaw aktar l-ispecial envoy.

Sur President, din hija problema globalizzata u, jekk tippermettili, nixtieq nagħlaq b’appell biex inżommu quddiem għajnejna li hemm refuġjat, hemm persuna li ħaqqha status umanitarja u mbaghad hemm immigrant illegali.  Min huwa refuġjat u min ikun bi status umanitarju jiddeċidih l-Uffiċċju tal-Kummissarju għar-Refuġjati li għandna f’Malta u dan isir wara proċess rigoruż.  Però Malta ma tiflaħx iżżomm lil min m’huwiex refuġjat jew bi status umanitarju imma huwa biss immigrant illegali.  Kif qal l-Onor. George Vella, aħna poplu li dejjem urejna ospitalità, imma b’1,200 persuna kull kilometru kwadru aħna wieħed mill-aktar pajjiżi b’densità ta’ popolazzjoni għolja fid-dinja.  Din m’hijiex kwestjoni ta’ xenofobija imma hija kwestjoni sempliċi li Malta ma tiflaħx iżżomm u lanqas tista’ toffri futur lil kull min jiġi hawnhekk.

Għaldaqstant huwa importanti li nkomplu bl-isforzi tagħna ta’ repatriation għal min m’għandux ikun hawn, però aħna għandna naħdmu wkoll biex dawn in-nies ikollhom raġuni għaliex ma jerġgħux jiċċaqalqu minn pajjiżhom.  Din hija l-ewwel esperjenza tagħna li qed inġarrbu dan il-fenomenu u aħna rridu nifhmu li huwa fl-interess tagħna li kemm fi ħdan l-Unjoni Ewropea u anke bilateralment naħdmu biex dawn in-nies ma jkollhomx għaliex jitilqu minn arthom u allura għandna nagħtu l-appoġġ kollu għall-politika ta’ żvilupp, għandna nagħtu l-appoġġ tagħna anke fir-regolamentazzjoni tal-kummerċ internazzjonali ħalli ċerti swieq ikunu miftuħin għalihom biex b’hekk jiżviluppaw u joħorgu mill-ispiral tal-povertà.  Aħna għandna nagħtu l-appoġġ biex insibu soluzzjoni għal din il-problema u dan għandna nagħmluh fi ħdan il-qafas ta’ l-Unjoni Ewropea.

Sur President, aħna se nkomplu naħdmu fuq il-livell bilaterali ta’ pajjiż ma’ pajjiż, se nkomplu naħdmu fuq il-livell ta’ l-Unjoni Ewropea u se nkomplu naħdmu fuq il-livell internazzjonali biex nindirizzaw din il-problema.  Nafu li din hija triq għat-telgħa, però t-telgħa m’hijiex se taqtgħalna qalbna u se nkomplu naħdmu biex intaffu l-pressure minn fuq pajjiżna.

THE CHAIRMAN:  Nirringrazzja ħafna lill-Ministru Frendo.  Jekk m’hawnx aktar rimarki nistgħu naġġornaw.  Però qabel nagħlaq nixtieq ninforma lill-Kumitat li l-laqgħa li jmiss se ssir bħal-lum ġimgħa fis-6.30p.m. biex għall-ewwel darba jiltaqa’ bħala kumitat ta’ skrutinju.  Flimkien mal-Viċi Prim Ministru u Ministru tal-Ġustizzja u l-Intern Tonio Borg, il-Ministru Louis Galea u l-Ministru Michael Frendo nikkonsidraw green paper ta’ l-Unjoni Ewropea fuq l-economic migration.     

Fid-9.00 p.m. il-Kumitat aġġorna għal nhar l-Erbgħa 26 ta’ Ottubru fis-6.30 p.m. 

